
Introduzzjoni
Dan huwa t-tieni rapport annwali li tħejja mill-Kunsill tal-Maltin li Jgħixu Barra minn Malta (“il-Kunsill”) dwar ix-xogħol u l-attivitajiet tiegħu fil-perjodu minn Marzu sa Diċembru 2013.  Mill-2014 ’l quddiem ir-rapporti annwali tal-Kunsill jibdew ikopru s-sena kalendarja.
Matul is-sena, il-membri tal-Kunsill kellhom diskussjonijiet bejniethom bl-email, partikularment biex jifformulaw ir-Rapporti Annwali.  Fost affarijiet oħra ġew diskussi u finalment sar qbil dwar l-Agenda għal-laqgħa annwali tal Kunsill għall-Maltin li Jgħixu Barra minn Malta.
Ġurnata qabel ma bdiet it-tielet laqgħa tal-Kunsill, il-membri kollha tal-Kunsill iltaqgħu f'Malta f’ambjent inqas formali. Din il-laqgħa saret biex l-ewwel nett il-membri jkunu jistgħu jerġgħu jiltaqgħu u jsellmu lil xulxin wara iżjed minn sena mill-aħħar darba li raw lil xulxin f’Malta, u allura ma jittieħidx ħin siewi tal-konferenza proprja fil-ġurnata ta’ wara. Iltaqgħu wkoll biex jiġi ċċarat xi nuqqas ta’ qbil li seta’ trabba fl-ewwel sena minn mindu twaqqaf il-Kunsill. Iltaqgħu wkoll biex jiġu spjegati xi suġġetti li forsi kien hemm minn min għadu ma fehemx ir-raġuni għalfejn dawn tpoġġew għad-diskussjonijiet tal-ġurnata ta’ wara. L-għanijiet ta’ din il-laqgħa ntlaħqu u dan l-ezerċizzju sewa ta’ ġid kbir biex uħud mis-suġġetti fuq l-Agenda mxew b’iktar effiċjenza. Kien hemm qbil mill-membri kollha li din il-laqgħa kienet utili u important ħafna għas-suċċess tal-laqgħa formali.  
Bejn it-3 u l-4 t’Ottubru 2013 inżammet f’Malta t-tieni laqgħa tal-Kunsill.  Din il-laqgħa kienet preseduta għall-ewwel darba mill-Ministru għall-Affarijiet Barranin, l-Onor. George W. Vella, bl-għajnuna tal-Moderatur, Dr. Carmen Sammut, lecturer fl-Università ta’ Malta.  Fuq l-Aġenda kien hemm diversi suġġetti għad-diskussjoni.  Għal kull suġġett diskuss ġew mistiednin interlokoturi esperti fuq it-tali suġġett.
Dan ir-rapport jagħti rendikont fil-qosor dwar is-suġġetti prinċipali li ġew diskussi fil-laqgħa.  Din kienet l-unika laqgħa tal-Kunsill fil-perjodu kopert minn dan ir-rapport, jiġifieri mill-1 ta’ Marzu sal-31 ta’ Diċembru 2013.

I. Sistema t’avviż kmieni (“Early Warning System”) fir-rigward ta’ miżuri leġiżlattivi u amministrattivi li jista’ jkollhom impatt fuq Maltin li Jgħixu Barra minn Malta
Din is-sistema ġiet diskussa wkoll fl-ewwel żewġ laqgħat tal-Kunsill, kif ukoll waqt video conference fi Frar 2013.  Fil-fatt kien hemm diġa’ qbil li din hi sistema hija ta’ benefiċċju għall-Maltin li jgħixu barra minn Malta kif ukoll għall-Gvern ta’ Malta fejn jidħlu miżuri legiżlattivi u amministrattivi li jistgħu b’xi mod ikollhom impatt fuq il-komunitajiet Maltin li jgħixu barra minn Malta. Il-Kunsill saħaq l-iżjed fuq il-proċedura li għada mhix stabbilita.  Fuq din kien hemm xi suġġerimenti fosthom li kif abbozz ta’ liġi jasal għall-ewwel qari u jittella’ fuq il-websajt tal-Parlament, il-Kunsill ikun jista’ jgħaddi l-kummenti tiegħu. Kien hemm qbil li meta Dipartiment jew Ministeru jkun se jressaq proposta quddiem il-Kabinett, ikun hemm proċedura biex mill-bidu jitqies jekk hemmx effett fuq il-Maltin li jgħixu barra, Uu jekk ikun jidher li jista’ jkun hemm dan l-effett, tiġi attwata immedjatament l-“Early Warning System”. 
Ta’ min jikkwota il-kliem tal-Ministru Vella dwar l-implementazzjoni ta’ din l-“Early Warning System” li qal waqt id-diskussjoni fl-aħħar laqgħa tal-Kunsill: “Wieħed irid iżomm f'moħħu li din hija kwistjoni ta’ mentalità u għalhekk wieħed m'għandux jistenna li l-affarijiet isiru mil-lum għall-għada, għalkemm il-mentalità għandha tinbidel, kemm fil-Ministeri kif ukoll fil-Gvern, wieħed għandu dejjem jżomm f'moħħu l-Maltin ta’ Barra."  Il-membri tal-Kunsill għandhom jingħataw żmien raġjonevoli biex jiddiskutu l-proposta permezz ta’ mezzi elettroniċi u jaslu għal pożizzjoni maqbula bejniethom biex tintbagħat lill-Ministeru konċernat. Issemmew xi eżempji fejn kien hemm diġa’ lok għall-użu tal-“Early Warning System”, iżda din ma ġietx utilizzata.
II. Ħtieġa ta' websajt għall-Maltin li Jgħixu Barra
Il-bżonn urġenti ta’ websajt tal-Kunsill kien ġie rikonoxxut sa mill-ewwel laqgħa tal-Kunsill f’Settembru 2012. Dan kien reġa’ ġie emfasizzat fit-tieni laqgħa li kienet saret permezz ta’ video conferencing fi Frar 2013.  Kien hemm qbil li t-twaqqif tal-websajt tingħata prijorità fost l-attivitajiet tad-Direttorat għall-Maltin li Jgħixu Barra. Fl-aħħar laqgħa dan is-suġġett kien reġa’ ġie diskuss fil-preżenza u b’interventi mill-Kap tat-Taqsima tal-Informatika tal-Ministeru għall-Affarijiet Barranin.  Kien hemm qbil li l-ispejjeż relatati biex titwaqqaf din il-websajt mhumiex kbar ħafna. Il-Ministru qal li se jimpenja ruħu biex kemm jista’ jkun malajr jinġiebu il-fondi meħtieġa sabiex titwaqqaf il-websajt.  Waqt li kien baqa’ d-dubju fuq min se jieħu ħsieb dan il-websajt, il-Ministru wera x-xewqa li deċiżjonijiet dwar il-websajt jittieħdu bil-mod u li jaraw kif persuna tista’ għalissa ttella’ materjal ta’ informazzjoni u ta’ referenza, li jiżviluppa maż-żmien.  Għad iridu jitfasslu pjanijiet u jinstabu fondi biex tiġi żviluppata l-websajt.
III. Passaporti bijometrici u servizzi konsulari
Kien hemm rendikont kmieni fid-diskussjoni fejn intqal li diġà inxtraw il-mobile units u ngħata it-taħriġ neċessarju lil xi ufficjali mill-Ministeru għall-Affarijiet Barranin dwar kif jitħaddmu l-units. Il-mobile units diġà jistgħu jintużaw biex tinġabar l-informazzjoni bijometrika meħtieġa sabiex jinħarġu l-viżi, però minħabba kwistjonijiet ta’ sigurtà l-units għadhom ma jistgħux jintużaw biex jinħarġu passaporti bijometriċi.Kien hemm ukoll proposta li jekk hu possibbli, l-ispejjez biex tinxtara u tinzamm “one mobile unit” jingabru volontarjament minn certi kommunitajiet tal-Maltin li jghixu barra filwaqt li l-istess mobile unit tibqa totalment propjeta tal-gvern u l-poplu Malti. Għadhom għaddejin diskussjonijiet biex il-mobile units ikunu jistgħu jaslu fost ċertu komunitajiet ta’ Maltin li jgħixu distanzi kbar ‘il bogħod mill-Ambaxxati u Kummissjonijiet Għolja ta’ Malta fejn diġà hemm apparat biex tinġabar id-data bijometrika għall-ħruġ u t-tiġdid ta’ passaporti Maltin.  Però mhux eskluż li ’l quddiem jintbagħat apparat simili f’uffiċċji ta’ Konslijiet Onorarji fejn tinħass il-ħtieġa, minkejja li dwar dan is-suġġett ma ttieħdet l-ebda deċiżjoni.
IV. Tibdil t’isem fuq Passaport Malti
Din id-diskussjoni kienet estensjoni ta’ diskussjonijiet simili f’laqgħat oħra tal-Kunsill. Ġie ċċarat li traduzzjoni ta’ isem tirreferi biss għat-traduzzjoni tal-isem fejn wieħed jista’ jimla’ Form V li hija aċċessibli minn fuq il-websajt tal-Uffiċċju tal-Passporti ta’ Malta, liema formal tintbagħat mill-individwu permezz ta’ l-Ambaxxata u fi żmien ftit ġranet tiġi pproċessata mill- Uffiċċju tal-Passporti. Din is-sistema diġa’ qiegħda taħdem tajjeb u fil-fatt m’hemmx backlog ta’ applikazzjonijiet. Kien hemm diskussjoni fuq bdil ta kunjomijiet kif qiegħed isir f’ħafna pajjiżi barra minn Malta. Ġie spjegat li l-bdil tal-kunjom jaqa’ taħt liġi differenti u f’Malta għad iridu jiġu diskussi u ntrodotti leġizlazzjonijiet ġodda li jittrattaw sitwazzjonijiet bħal dawn. Dwar dan is-suġġett ma ttieħdet l-ebda deċiżjoni.
V. Karta ta' Identità [Item 6]
Dan is-suġġett ġie diskuss fil-laqgħa annwali tal-Kunsill, peress li hija t'interess għall-Maltin li jgħixu barra (u allura non-residenti) partikolarment għal dawk l-anzjani u studenti li jżuru Malta. F’Jannar 2014, din il-problema ġie riżolta parzjalment meta l-Agenzija ta’ Transport Malta ħabbret li eliminat id-differenzi fil-nollijiet tal-karozzi tal-linja f’Malta għal residenti u non-residenti. Madankollu, xorta tibqa’ l-isfida li n-nollijiet tal-Gozo Channel għall-anzjani Maltin li jgħixu barra minn Malta, li la għandhom karta ta' identità u lanqas KartAnzjan Maltija, għandhom diskriminatorji. 

VI. ll-Vot għal -Maltin li Jgħixu Barra minn Malta 
Waqt il-laqgħa tal-Kunsill t’Ottubru li għadda, tqiegħdu żewġ mozzjonijiet dwar dan, waħda biex tintalab li tiġi ffaċilitata l-votazzjoni għall-elezzjonijiet tal-Parlament Ewropew u biex jiġi estiż id-dritt tal-vot lil iżjed kategorijiet ta' Maltin li jgħixu barra minn Maltagħall-elezzjonijiet paralamentari ta’ Malta. Il-Kunsill tal-Maltin li jgħixu barra minn Malta qabel li l-mozzjonijiet għandhom jitressqu għal kunsiderazzjoni u għad-diskussjoni fil-Kabinett Malti.
VII. Istitut Kulturali Malti
Kien hemm diskussjonijiet intensivi dwar dan, partikolarment dwar l-abbozz ta’ Avviż Legali li kien ġie distribwit għad-diskussjoni u l-feedback lill-membri tal-Kunsill fl-ewwel laqgħa tiegħu f’Malta f’Settembru 2012. Il-Kunsill wera t-tħassib serju tiegħu dwar ix-xejra li dan l-Avviż Legali ta lil dan is-suġġett tant importanti u għal qalb il-Maltin li jgħixu barra minn Malta. Kien jidher li l-iskop tal-Istitut imbidel sostanzjalment mill-idea oriġinali, li kienet li l-Istitut ikun ċentru biex jippromovi l-lingwa u l-kultura Maltija fost il-Maltin li jgħixu f’kommunitajiet barra minn Malta. Kien hemm diskussjoni dettaljata dwar l-abbozz tal-Avviż Legali permezz tal-imejl bejn ħafna membri tal-Kunsill u s-suġġerimenti għal diversi emendi kienu ġew dokumentati u ngħataw lill-Ministeru biex jittieħdu inkonsiderazzjoni meta jitfassal it-tieni abbozz tal-Avviż Legali.
VIII. It-tagħlim tal-Lingwa Maltija barra minn Malta
Inġabret statistika minn membri tal-Kunsill dwar kemm qed isir tagħlim tal-lingwa Maltija fost il-Maltin li jgħixu barra minn Malta. Apparti minn l-Iskejjel Ewropej (fi Brussel u fil-Lussemburgu għat-tfal tal-Maltin li jaħdmu hemm), tagħlim tal-Malti qed isir fl-Awstralja, il-Kanada, l-Istati Uniti u l-Belġju.  Tagħlim tal-Malti ta’ livell aktar avanzat (ekwivalenti għall-Matrikola) qed isir biss fl-Awstralja. 
Jeħtieg aktar għajnuna mill-Gvern ta' Malta biex jipprovdi faċilitajiet ħalli l-iskejjel tal-Malti jibqgħu sejrin u joktru. Membri tal-Kunsill li jirrapreżentaw il-komunitajiet Maltin fl-Awstralja kellhom diskussjonijiet mad-Direttur Ġenerali tal-Edukazzjoni, dwar il-possibiltà li għalliema minn Malta jiġu sekondati mal-skejjel tal-Malti fl-Awstralja. Nittamaw li dan l-iżvilupp jirnexxi u jipproduċi riżultati konkreti f’qasir żmien.
Diskussjonijiet oħra saru dwar scholarships adekwati għal dawk l-għalliema li jixtiequ jgħaddu xi ftit ġimgħat ta’ aġġornament intensiv f'Malta, jew xi forma ta’ sussidju għal kull student li jattendi ghall-klassijiet tat-taghlim tal-Malti. 

IX. It-Taxxa tad-Dħul li jolqtu l-Maltin li jgħixu barra minn Malta [Item 14]
Hemm differenzi sostanzjali bejn taxxa tad-dħul li jħallas ċittadin Malti residenti f’Malta u dak li jħallas ċittadin Malti residenti barra minn Malta. Waqt il-laqgħa tal-Kunsill t’Ottubru, waħda mir-raġunijiet li nġiebet minn rappreżentanti tad-Dipartiment tat-Taxxi Interni f’Malta, dwar id-diffikultà li tiġi rranġata din is-sitwazzjoni kienet li l-liġi tat-taxxa hija bbażżata fuq residenza u mhux ċittadinanza u li jekk dan il-prinċipju jintmess, dan jista' joħloq konflitt mal-liġijiet tal-Unjoni Ewropeja.
[bookmark: _GoBack]Sussegwentement, f'risposta li ngħatat fil-Parlament għal mistoqsija parlamentari (PQ 5089/XII), irriżulta li n-numru ta'  individwi li qed iħallsu din it-taxxa eċċessiva f’Malta kien ta' inqas minn elf ruħ. Ma hemm ebda informazzjoni dwar kemm minn dawn huma Maltin u kemm mhumiex.  
X. Modus operandi tal-Kunsill, speċjalment vis-à-vis id-Direttorat tal-Maltin li jgħixu barra minn Malta
Ir-relazzjoni bejn il-Kunsill u d-Direttorat u kif dawn għandhom jaħdmu flimkien fl-ispirtu ta’ Kap 515 ġew diskussi fit-tul fl-aħħar laqgħa tal-Kunsill iżda mingħajr konklużjoni. Għalhekk, għad baqa’ lok għal aktar kjarifika dwar kif eżattament id-Direttorat jista’ u għandu jagħti appoġġ lill-Kunsill biex jitwettqu d-deċiżjonijiet tiegħu u x-xogħol li jkun hemm bżonn isir f’Malta. Eżempju ċar huwa l-proġett tal-websajt li mingħajr tmexxija minn naħa tad-Direttorat dan il-proġett ma jistax jitwettaq. 
XI. Mizuri dwar is-suċċessjoni internazzjonali [Item 17]
F’dan ir-rigward, il-Kunsill irrakomanda li l-Gvern Malti jikkunsidra u jistħarreġ dawn il-konvenzjonijiet:
The Convention of 5 October 1961 on the Conflicts of Laws Relating to the Form of Testamentary Dispositions
The Convention of 1 August 1989 on the Law applicable to Succession to the Estates of Deceased Persons; and
The Convention on the Establishment of a Scheme of Registration of Wills (1972).
XII. Registru ta' individwi prominent u organizazzjonjiet mhux governattivi
Huwa mistenni li diskussjonijiet dwar il-kriterji u l-proċessi li bihom Maltin prominenti li jgħixu barra minn Malta jikkwalifkaw għall-inklużjoni fir-Registru jibdew fil-ġimgħat li ġejjin. L-istess jgħodd għar-Registru tal-Organizzazzjonijiet Mhux Governattivi Maltin barra minn Malta.
XIII. Konvenzjoni 2015 tal-Maltin li jgħixu Barra
Peress li ntlaqgħet ix-xewqa tal-Kunsill li din il-Konvenzjoni issir regolarment kull ħames snin, huwa meħtieg li jibdew jsiru preparamenti minnufih.  Diġà nħatar kumitat taħt id-direzzjoni tas-Segretarju Permanenti fil-Ministeru għall-Affarijiet Barranin li jinkuldi fih ukoll rappreżentant mill-Kunsill fir-rwol ta’ focal point, li flimkien ma’ rappreżentanti mit-tliet regjuni (l-Awstralja, l-Ewropa u l-Amerika) jiġbor ix-xewqat i l-ideat tal-komunitajiet Maltin li jgħixu barra minn Malta biex jingħata bidu għall-organizazzjoni ta’ din il-Konvenzjoni.
XIV. Rijorganizzazzjoni tal-kostitwenza "Stati Membri tal-UE ħlief Malta u r-Renju Unit"  [Item 23]
Il-Kunsill qabel li ssir emenda għall-Kap 515 biex f'paragrafu 1 (d) tal-iskeda tinbidel ir-referenza minn “Union Ewropeja” għall-kliem: "(d) Stati Membri tal-Kunsill tal-Ewropa ħlief Malta u r-Renju Unit". 
XV. Sħubija u rappreżentanza tal-Kunsill fuq l-Ewropej Madwar id-Dinja (Europeans Throughout the World – ETTW)  [Item 24]
Kien hemm qbil maġġoritarju fil-Kunsill li tissokta r-rapreżentanza tal-Kunsill fil-laqgħat tal-ETTW permezz tal-parteċipazzjoni tad-Direttur tad-Direttorat tal-Maltin li Jgħixu Barra minn Malta tal-Ministeru għall-Affarijiet Barranin.
XVI. Suġġetti oħra
a) Twaqqif ta' stazzjon tar-radju għall-Maltin li jgħixu barra: S'issa ma hemm ebda pjan biex jinħoloq stazzjon speċifiku għal dan l-iskop, però ġiet suġġerit li jiġu esplorati iktar fil-fond possibilitajiet bħal dawn.  Waqt il-laqgħa tal-Kunsill f’Ottubru li għadda, tħabbar ukoll, bi pjaċir, li Radju Malta ser jerġa jibda’ jxandar permezz ta’ live stream fuq l-internet.
b) Servizzi Bankarji Maltin barra minn Malta:  Membri tal-Kunsill għamlu emfażi mar-rappreżentant tal-bank kummerċjali Bank of Valletta plc, li bosta komunitajiet ta’ Maltin li jgħixu barra minn Malta huma tal-fehma li s-servizzi bankariji li qed jipprovdi l-bank mhumiex adekwati.  Ġie suġġerit li din il-problema għandha tiġi studjata bir-reqqa bl-iskop li jiġi offrut servizz aħjar.
c) Titjiriet diretti għall-Malta: Dan is-suġġett ġie diskuss mill-Kunsill ma’ uffiċċjali mill-Awtorità Maltiaj tat-Turiżmu u mill-Ministeru għat-Turiżmu, li għalkemm ma setgħux joffru soluzzjoni immedjata sabiex jiżdiedu l-possibiltajiet ta’ titjiriet minn u lejn Malta għall-komunitajiet tal-Maltin li jgħixu barra minn Malta, minħabba li dan jinvolvi l-ambitu tal-avjazzjoni kummerċjali, xorta waħda ħadu nota tat-tħassib tal-komunitajiet Maltin tramite l-Kunsill u lesti li jżommu f’moħħhom dan is-settur ta’ vjaġġaturi lejn Malta.
d) It-tagħlim tal-istorja tal-emigrazzjoni Maltija fl-Iskejjel: Dan is-suġġett ilu jiġi diskuss. L-introduzzjoni ta’ tablets fl-iskejjel Maltin għall-istudenti tar-raba’ sena, għandha tgħin biex dan il-proġett jigi attwat permezz ta’ proġetti ta’ e-Learning.  Dan il-punt huwa wieħed important fl-opinjoni tal-membri u jeħtieġ li jinżamm fuq l-Aġenda.
e) Għajnuna finanzjarja mill-fondi tal-UE sabiex l-avvenimenti kulturalli Maltin jibqgħu isiru fil-kommunitajiet Maltin barra minn Malta.

XVII. Membri ġodda fil-Kunsill
Wara l-irtirar bl-età tas-Sinjura Doris Żammit, li kienet ilha taqdi l-funzjoni ta’ Segretarja minn Lulju tal-2012, is-Sinjura Maria Camilleri Calleja, li taqdi wkoll il-funzjoni ta’ Counsellor mal-Ministeru għall-Affarijiet Barranin, ġiet maħtura mill-Prim Ministru bħala Segretarja tal-Kunsill tal-Maltin li jgħixu Barra minn Malta, skont il-provedimenti tal-artikolu 9(1) tal-Att XX tal-2011, b’seħħ mis-27 ta’ Settembru 2013.

Barra minn hekk, sforz ir-riżenja, għal raġunijiet personali tas-Sur Roderick Bovingdon, ġiet maħtur mill-Prim Ministru ta’ Malta, il-Professur Stephen Gatt, residenti fl-Awtsralja, bħala il-ħmistax-il-Kunsillier, skont il-provedimenti ta’ Artikolu 5(1)(b) tal-Att XX tal-2011, b’seħħ mill-1 t’Ottubru 2013.

